Yexus Txuj Kev Dlawbhuv Tsi Muaj Txhum
(THE SINLESSNESS OF CHRIST)

Nubnua Hauvpaug Koomhum Qebsab lub homphaj rua suavdlawg thov Vaajtswv yog tsom rua peb tug Tswv Yexus txuj kev dlawbhuv kws tsi muaj ib qhov txhum le. Yog le ca kuv muab txhais lub ntsablug luv-luv rua peb le nuav:
Henplais 4:15 “Peb tug Povthawj Hlub yeej paub tej kws peb qaugzug, rua qhov Nwg tub raug kev dlaagntxag ibyaam le peb lug lawm. Txawm le ntawd los Nwg tsi tau ua ib qho txhum le”.
Peb tug Tswv Yexus lug nyob huv nplajteb nuav le 30 tawm xyoo, Nwg ua Nwg lub neej taabmeeg rua ntawm Vaajtswv hab tuabneeg yaam tsi muaj ib qhov txhum le, sub muaj ib nub kws peb moog sawv ntawm Vaajtswv lub xubndlag, Yexus lub neej dlawbhuv ntawd txha ua tsoogtsho npug peb sawv taabmeeg Vaajtswv. Peb tug Tswv Cawmseej tsi tau has lug phem, tsi tau xaav txug Nwg tugkheej lossis ua kuas zoo rua Nwg xwb. Tswv Yexus yeej noog Vaaj Leejtxiv sau ntuj lug hab noog Nwg nam Nwg txiv huv nplajteb lug. Nwg tsi tau ua tubsaab tubnyag, tsi tau dlaag, tsi tau ntshaw leejtwg tug, tsi tau khaavtheeb, tsi tau chim npautawg kws ua phem, tsi tau taugxaiv lossis has lug tsi zoo txug lwmtug. Nwg ua txhua yaam lawv le Vaaj Leejtxiv lub sab nyam, Nwg hlub Nwg Vaajtswv kawgsab kawgntsws, kawgplaab kawgplawv, Nwg hlub kwvtij zejzog le Nwg hlub Nwg tugkheej. Nwg ua neej dlawbhuv sawvcev peb rua ntawm Vaajtswv. Nwg hlub peb kawg mas Nwg txha yeem lug raug ntau yaam kws peb yuavtsum raug txha paab tau peb. Nwg tau lug rau tuabneeg txhais khau kws yog lug raug txomnyem le tuabneeg, hab qhov heev tshaaj yog Nwg ua yaam kws peb xaav tsi txug tas Nwg yuav ua, yog tuag sau ntoo khaublig rua tuabneeg. Yog le, thaus twg kws peb nqhes hab xaav paub Vaajtswv kuas zoo, yog ib qhov tseemceeb heev kws peb yuavtau lug xaav hab ncutxug Tswv Yexus txuj kev dlawbhuv zoo kawgnkaus kws Nwg tau ua rua peb. Thaustwg peb raug kev txhum khi ua rua peb tsaugmuas, ncuntsoov lug cuag tug Tswv kws tsi muaj ib qhov txhum le, Nwg tub ua txhua yaam kuas txha zaam tau peb tej kev txhum lawm.
3 Nqai Thov Vaajtswv Nubnua (PRAYER POINTS):
1. Siv sijhawm lug xaav txug tug Tswv Yexus kws tsi muaj ib qhov txhum le, hab qhuas Vaajtswv rua txuj koobmoov ntawm saab ntsujplig kws koj tau huv Tswv Yexus (Spend a time treasuring Jesus, the sinless One, and praising God for the spiritual blessings you have in Christ). 
[bookmark: _GoBack]2. Thov Tswv Yexus pub Nwg lub fwjchim ntawm Nwg kev tsi muaj txhum, fwjchim kws cawm, hab ntxuav peb lub sab lug ntawm Vaaj Ntsujplig kuas peb yuav tau Yexus lub neej nyob huv peb (Ask Jesus to release the power of His sinless, saving, and sanctifying life into your heart by the Spirit so that His very life can become your own). 
3. Xaav txug yaam kev tuncua, kev simsab, lossis tej yaam kev nyuajsab ntxhuvplawv kws nyaav heev kws koj xaav muab qha rua tug Tswv Yexus (Reflect on any weaknesses, temptations, or difficulties you may need to bring to Jesus today).
